
ako namuyang magngisi. Nagtitindog ako; namatean
kong nagsasakat su dugé sa sakong payo, asin pinadik-
lom nin dagoldol su sakong hédtok. Natanaw ko su cura
sa haray6, harayong marhay; napasiring ako saiya ta
sisimbagon ko sya. Su sacristan mayor tominindog, su
padi asin sinabihan na gayo ako sa tagalog; ‘Dai mo
ako paggamitan nin gibing na sinublian; igo na saimo
an pagtaram kan saimong horon asin dai mo sayangon
an kastilad na bakong mandénongod saindo. Midmid mo
su maestrong si Ciruela? Si Ciruela sarong maestro na-
‘dai tataong magbasa asin nagbugtak nin paadalan.’ ”
“Boot ko siyang pogolon, alagad lominaog sa saiyang
lalamban asin panaleng pininto su tata. Anong magini-
bo ko na pahangang magsarampot an sakong sahod, na
sa pagkobra kaiyan kaipuhan ko an visto bueno, kan cura
asin magduman sa capital kan lalawigan, anong magi-
nibo ko laban saiya, énot na may-kapangyarihan dapit
sa kalag, sa politica asin civil sa banwaan, pinangati-
gan kan saiyang Kaayonan, kinatatakutan kan Pama-
halaan, mayaman, makapangyarihan, pinakikihumapo-
tan, dinadangog asin pinangangataman sa girdray nin
kagabsan? Kun ako pagduhagihan, dai ako dapat mag-
kaalo, kun sumimbag ako, tatangkasén ako sa sakong
katongdan, na mawawara ko sagkod lamang an sakong
carrera, asin bakong huli kaiyan magkikinabang an
katongdan, ata ngani an kagabsan maarabuyon
sa cura, pagduduhagihan ako asin aarapodén akong
vanidoso, halangkaw an hinilngan, maabhawon, ma-
tagds an payo, maraot na cristiano, daing-ugalé,
asin kun baké man, anti-espafiol asin suwal, sa pama-
halaan. Dai pinaglalaom na an sarong maestro sa
paadalan igwa nin pakanood asin kahimonan (232), dai
siyang ibang hinahdgad kundi kapahubayaan, kahaba-
baan, kasipabayaan, asin patawada ako kun pinainda-
han ko an sakong conciencia asin isip, alagad namondag
ako sa bansang iniho, kaipuhan akong mabthay igwa
akong ina asin minapahubaya ako sa sakong kapaladan
siring sa sarong bangkay na dinadara kan alon.”

“Asin huli kan kaolangan na ini luminiyang padagos
su saimong boot? Dangan nabthay ka nin siring?”

“'Kun nagimasol lamang ako!” an saiyang simbag,
“diyan lamang sana kuté nakasagkod su sakong mga
kasakitan! Totoo ngani na magpoon kaito naoyam ako
sa sakong carrera, nagisip akong maghanap nin ibang

